Монгол Улсын Их Хурлын 2011 оны намрын ээлжит чуулганы Хууль зүйн байнгын хорооны 2012 оны 02 дугаар сарын 08-ны өдөр (Лхагва гариг)-ийн хуралдаан 16 цаг 15 минутад Төрийн ордны “А” танхимд эхлэв. 

Байнгын хорооны дарга, Улсын Их Хурлын гишүүн Д.Одбаяр ирц, хэлэлцэх асуудлын дарааллыг танилцуулж, хуралдааныг даргалав. 


Хуралдаанд ирвэл зохих 19 гишүүнээс 11 гишүүн ирж, 57.8 хувийн ирцтэй байв. 


Чөлөөтэй: Х.Баттулга, Л.Болд, С.Баярцогт;

Өвчтэй: С.Баяр, Х.Жекей, Ц.Нямдорж, Б.Чойжилсүрэн;

Тасалсан: Р.Гончигдорж;

Хэлэлцэх асуудлын дараалалтай холбогдуулан Улсын Их Хурлын гишүүн Ч.Сайханбилэг горимын санал хэлэв. 


Д.Одбаяр: - Улсын Их Хурлын гишүүн Ч.Сайханбилэгийн гаргасан, Хэлэлцэх асуудлын түрүүнд Байнгын хорооны даргад нэр дэвшүүлэх асуудлыг хэлэлцье гэсэн горимын саналыг дэмжиж байгаа гишүүд гараа өргөнө үү.  

Гишүүдийн олонхийн саналаар горимын санал дэмжигдлээ.

Нэг. Байнгын хорооны даргад нэр дэвшүүлэх тухай
Хэлэлцэж буй асуудалтай холбогдуулан Улсын Их Хурлын дарга Д.Дэмбэрэл, Байнгын хорооны даргад нэр дэвшигч Улсын Их Хурлын гишүүн Д.Одбаяр,  Улсын Их Хурлын Хууль зүйн байнгын хорооны зөвлөх Б.Баасандорж, референт Г.Нямдэлгэр, нарын бүрэлдэхүүнтэй ажлын хэсэг байлцав. 

Хууль зүйн байнгын хорооны хуралдааныг Улсын Их Хурлын гишүүн Д.Лүндээжанцан даргалав. 

Улсын Их Хурал дахь Монгол Ардын Намын бүлгээс Хууль зүйн байнгын хорооны даргад Улсын Их Хурлын гишүүн Д.Одбаярыг улируулан ажиллуулахаар нэрийг нь дэвшүүлж байгааг Улсын Их Хурлын гишүүн Су.Батболд танилцуулав. 

Уг асуудалтай холбогдуулан Улсын Их Хурлын гишүүдээс асуулт, санал гараагүй болно. 

Д.Лүндээжанцан: - Хууль зүйн байнгын хорооны даргад нэр дэвшигч Улсын Их Хурлын гишүүн Д.Одбаярыг улируулан сонгохыг дэмжиж байгаа гишүүд гараа өргөнө үү. 

Гишүүдийн олонхийн саналаар дэмжигдлээ. 

Байнгын хорооноос гарах санал, дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн Д.Лүндээжанцан танилцуулахаар тогтов.


Уг асуудлыг 16 цаг 20 минутад хэлэлцэж дуусав. 

Хоёр. Хүний эрхийн дэд хорооны даргад нэр дэвшүүлэх тухай 

Хэлэлцэж буй асуудалтай холбогдуулан Улсын Их Хурлын дарга Д.Дэмбэрэл, Хүний эрхийн дэд хорооны даргад нэр дэвшигч Улсын Их Хурлын гишүүн Х.Тэмүүжин,  Улсын Их Хурлын Хууль зүйн байнгын хорооны зөвлөх Б.Баасандорж, референт Г.Нямдэлгэр, нарын бүрэлдэхүүнтэй ажлын хэсэг байлцав. 

Хууль зүйн байнгын хорооны хуралдааныг Улсын Их Хурлын гишүүн Д.Одбаяр  даргалав. 

Улсын Их Хурал дахь Ардчилсан Намын бүлгээс Хүний эрхийн дэд хорооны даргад Улсын Их Хурлын гишүүн Х.Тэмүүжинг улируулан ажиллуулахаар нэрийг нь дэвшүүлж байгааг Улсын Их Хурлын гишүүн Ч.Сайханбилэг танилцуулав. 

Д.Одбаяр: - Хүний эрхийн дэд хорооны даргад Улсын Их Хурлын гишүүн Х.Тэмүүжинг улируулан сонгохыг дэмжиж байгаа гишүүд гараа өргөнө үү. 

Гишүүдийн олонхийн саналаар дэмжигдлээ. 

Байнгын хорооноос гарах санал, дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн Д.Одбаяр танилцуулахаар тогтов.


Уг асуудлыг 16 цаг 22 минутад хэлэлцэж дуусав. 

Гурав. Монгол Улсын 2012 оны төсвийн тухай хуульд нэмэлт, өөрчлөлт оруулах тухай хуулийн төсөл. (хоёр дахь хэлэлцүүлэг)
Хэлэлцэж буй асуудалтай холбогдуулан Улсын Их Хурлын дарга Д.Дэмбэрэл, Сангийн яамны Төрийн нарийн бичгийн дарга Д.Баттөр, Сангийн яамны Төсвийн бодлогын газрын дарга Б.Батжаргал, Улсын Их Хурлын Хууль зүйн байнгын хорооны зөвлөх Б.Баасандорж, референт Г.Нямдэлгэр, нарын бүрэлдэхүүнтэй ажлын хэсэг байлцав. 

Уг асуудалтай холбогдуулан Улсын Их Хурлын гишүүн С.Эрдэнийн асуусан асуултад Сангийн яамны Төрийн нарийн бичгийн дарга Д.Баттөр хариулж, тайлбар хийв. 

Улсын Их Хурлын гишүүн С.Эрдэнэ, З.Энхболд нар санал хэлэв. 
Хууль зүйн байнгын хорооноос гаргасан санал, дүгнэлтийг Төсвийн байнгын хороонд хүргүүлэхээр тогтов. 

Уг асуудлыг 16 цаг 40 минутад хэлэлцэж дуусав. 

Дөрөв. Тогтоолд өөрчлөлт оруулах тухай Улсын Их Хурлын тогтоолын төсөл (Авлигатай тэмцэх газрын албан хаагчдын албан тушаалын цалингийн хэмжээг шинэчлэн тогтоох тухай, Шүүгчийн болон Прокурорын албан тушаалын цалингийн хэмжээг шинэчлэн тогтоох тухай Улсын Их Хурлын тогтоол өөрчлөлт оруулах тухай, Монгол Улсын 2012 оны төсвийн тухай хуульд нэмэлт, өөрчлөлт оруулах тухай хуулийн төслийг дагалдан өргөн мэдүүлэгдсэн) (хэлэлцэх эсэх)
Хэлэлцэж буй асуудалтай холбогдуулан Улсын Их Хурлын дарга Д.Дэмбэрэл, Сангийн сайд Д.Хаянхярваа, Сангийн яамны Төрийн нарийн бичгийн дарга Д.Баттөр, Сангийн яамны Төсвийн бодлогын газрын дарга Б.Батжаргал, Улсын Их Хурлын Хууль зүйн байнгын хорооны зөвлөх Б.Баасандорж, референт Г.Нямдэлгэр, нарын бүрэлдэхүүнтэй ажлын хэсэг байлцав. 

Төсөл санаачлагчийн илтгэлийг Сангийн сайд Д.Хаянхярваа танилцуулав. 

Танилцуулгатай холбогдуулан Улсын Их Хурлын гишүүдээс асуулт, санал гараагүй болно. 
Д.Одбаяр: - Тогтоолд өөрчлөлт оруулах тухай Улсын Их Хурлын тогтоолын төслийг Улсын Их Хурлын чуулганы нэгдсэн хуралдаанаар хэлэлцүүлэх нь зүйтэй гэсэн саналыг дэмжиж байгаа гишүүд гараа өргөнө үү. 

Гишүүдийн олонхийн саналаар дэмжигдлээ. 

Байнгын хорооноос гарах санал, дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн Д.Оюунхорол танилцуулахаар тогтов.

Хуралдаан 16 цаг 41 минутад өндөрлөв.

Тэмдэглэлтэй танилцсан:

ХУУЛЬ ЗҮЙН БАЙНГЫН
ХОРООНЫ ДАРГА







Д.ОДБАЯР

Тэмдэглэл хөтөлсөн:

ХУРАЛДААНЫ ТЭМДЭГЛЭЛ

ХӨТЛӨГЧ








Ц.АЛТАН-ОД
МОНГОЛ УЛСЫН ИХ ХУРЛЫН

2011 ОНЫ НАМРЫН ЭЭЛЖИТ ЧУУЛГАНЫ

ХУУЛЬ ЗҮЙН БАЙНГЫН ХОРООНЫ 2012 ОНЫ 02 ДУГААР САРЫН 08-НЫ ӨДӨР
(ЛХАГВА ГАРИГ)-ИЙН ХУРАЛДААНЫ ДЭЛГЭРЭНГҮЙ
ТЭМДЭГЛЭЛ


Хуралдаан 16 цаг 15 минутад эхлэв. 

Д.Одбаяр: - Ирц бүрдсэн учраас хэлэлцэх асуудлыг танилцуулъя. Монгол Улсын 2012 оны төсвийн тухай хуульд нэмэлт, өөрчлөлт оруулах тухай хуулийн төсөл. Хоёр дахь хэлэлцүүлэг. Санал дүгнэлтээ Төсвийн байнгын хороонд хүргүүлэх юм байна. 
Мөн хоёрдугаарт, Тогтоолд өөрчлөлт оруулах тухай Улсын тогтоолын төсөл. Авлагатай тэмцэх газрын албан хаагчдын албан тушаалын цалингийн хэмжээг шинэчлэн тогтоох тухай, Шүүгчийн болон Прокурорын албан тушаалын цалингийн хэмжээг шинэчлэн тогтоох тухай Улсын Их Хурлын тогтоол өөрчлөлт оруулах асуудал. Монгол Улсын 2012 оны төсвийн тухай хуульд нэмэлт, өөрчлөлт оруулах тухай хуулийн төслийг дагалдан өргөн мэдүүлсэн тогтоолын төсөл байгаа. 
Гуравдугаарт, Байнгын хорооны даргад нэр дэвшүүлэх тухай. 

Дөрөвдүгээрт, дэд хорооны даргыг сонгох тухай гэсэн ийм дөрвөн асуудал байна. Эдгээр асуудлуудыг хэлэлцэх нь зүйтэй гэж үзэж байгаа Байнгын хорооны гишүүд саналаа өгөхийг хүсч байна. За Ч.Сайханбилэг дарга. 
Ч.Сайханбилэг: - Сангийн яамныхныг ирж байх хооронд Байнгын хорооныхоо даргын сонгуулийг явуулчихъя. Сая Төрийн байгуулалт дээр бид нар тэгээд явсан. Тэгээд явчихвал шинэ дарга гэсэн ажлаа хийгээд явчихна. 
Д.Одбаяр: - За тэгвэл ийм дарааллаар хэлэлцэх нь зүйтэй гэж үзэж байгаа Байнгын хорооны гишүүд. 

10-аас 9. За баярлалаа. 

Нэг. Байнгын хорооны даргад нэр дэвшүүлэх тухай
Д.Лүндээжанцан даргыг урьж байна. 

Д.Лүндээжанцан: - Хэлэлцэх асуудалдаа оръё. Байнгын хорооны даргад нэр дэвшүүлэх тухай асуудал байна. Улсын Их Хурлын чуулганы хуралдааны дэгийн тухай хуулийн 15.1-д заасны дагуу Байнгын хорооны гишүүдээс Байнгын хорооны даргад нэр дэвшүүлэх учиртай. Ингээд Байнгын хорооны дарга нэр дэвшүүлэх саналтай гишүүнд нэрээ дэвшүүлье. За Су.Батболд гишүүн. 
Су.Батболд: - Энэ Хууль зүйн байнгын хорооны даргаар өнгөрсөн хугацаанд бас Хууль зүйн байнгын хорооны даргаар идэвхи зүтгэлтэй ажиллаж байсан Д.Одбаярыг улируулан ажиллуулахаар нэрийг нь дэвшүүлж байна. Тэгээд энэ асуудлыг бас Улсын Их Хурал дахь Монгол Ардын Намын бүлэг ярилцаж дэмжсэн болно. 

Асуудлыг шийдвэрлэж өгөхийг хүсье. 

Д.Лүндээжанцан: - За асуулттай, саналтай гишүүд алга уу. Нэр дэвшүүлэх нэг л санал гарлаа. Ингээд улируулан сонгож болно гэсэн хуулийн заалт байж байгаа. Ингээд Хууль зүйн байнгын хорооны даргад нэр дэвшигч Улсын Их Хурлын гишүүн Д.Одбаярыг улируулан сонгохыг дэмжье гэсэн саналтай гишүүд гараа өргөнө үү. 
10-аас 9. 

Зүгээр улируулан сонгож болно гэж. Тийм. Их Хурлын хуулийн 22.4-т Байнгын хорооны даргыг тухайн Байнгын хорооны гишүүдээс сонгох бөгөөд түүнийг улируулан сонгож болно гэсэн ийм заалт байна. 
Ингээд Д.Одбаярыг улируулан сонгохоор Улсын Их Хурлын чуулганы нэгдсэн хуралдаанд оруулъя. Дүгнэлтийг би уншчих уу. За би унших юм шиг байна. Ингээд Д.Одбаяр хуралдаанаа үргэлжлүүл. 
Хоёр. Хүний эрхийн дэд хорооны даргад нэр дэвшүүлэх тухай 

Д.Одбаяр: - За баярлалаа. Байнгын хорооны гишүүддээ баярлалаа. Одоо Хууль зүйн байнгын хорооны бүрэлдэхүүнд Хүний эрхийн дэд хороо байгаа. Хүний эрхийн дэд хорооны даргыг сонгох учиртай. Хүний эрхийн дэд хорооны даргад нэр дэвшүүлэх саналтай гишүүд байна уу? Ч.Сайханбилэг дарга. 
Ч.Сайханбилэг: - Хүний эрхийн дэд хорооны даргаар урьд нь ажиллаж байсан Х.Тэмүүжин гишүүнийг улираан сонгох саналыг Улсын Их Хурал дахь Ардчилсан намын бүлгээс гаргаж бүлэг дэмжсэн. Тэгээд энэ саналыг хэлэлцүүлж өгөхийг Байнгын хорооны даргаас хүсч байна. Баярлалаа. 
Д.Одбаяр: - Нэр дэвшүүлж байгаа гишүүн болон нэр дэвшигчээс асуух асуулттай гишүүн байна уу? За алга байна. Саналтай гишүүд. За ингээд Хүний эрхийн дэд хорооны дарга Улсын Их Хурлын гишүүн Хишигдэмбэрэлийн Тэмүүжинг дэмжье гэсэн томъёоллоор санал хураалгах гэж байна. Энэ томъёоллыг дэмжье гэж байгаа Байнгын хорооны гишүүд. 
10-аас 9. Баярлалаа. 

Ингээд Х.Тэмүүжин гишүүн Хүний эрхийн дэд хорооны даргаар дахин сонгогдож байна. Х.Тэмүүжин гишүүнд баяр хүргэе. Ажлын амжилт хүсье. 
Гурав. Монгол Улсын 2012 оны төсвийн тухай хуульд нэмэлт, өөрчлөлт оруулах тухай хуулийн төсөл. (хоёр дахь хэлэлцүүлэг)
Дараагийн асуудал Монгол Улсын 2012 оны төсвийн тухай хуульд нэмэлт, өөрчлөлт оруулах тухай хуулийн төсөл. Хоёр дахь хэлэлцүүлэг. Хуульд заасны дагуу төсвийн төслийг бид нар Хууль зүйн байнгын хорооны эрхлэх асуудлынхаа хүрээнд ярих ёстой гэдгийг гишүүддээ бас хуулийн заалтыг танилцуулж байна. Ингээд хэлэлцэж байгаа асуудалтай холбогдуулаад асуулттай гишүүд байна уу? За нэг гишүүн байна. С.Эрдэнэ гишүүн. 
С.Эрдэнэ: - Энэ төсвийн тодотголтой холбоотойгоор нэг зүйлийг тодруулъя гэж бодож байна. Энэ саяхан валютын ханш өслөө, нефтийн үнэ өслөө. Ингээд энийгээ дагаад бас баахан өргөн хэрэглээний барааны үнэ талийж өглөө. Өшөө ч өсөх магадлалтай байна. Тэгээд Засгийн газар одоо бензин шатахууны үнийг хуучин хэвэнд оруулна гэсэн амласан. Одоо болтол хуучин хэвэндээ ороогүй. Нефтийн ханш, валютын ханш ч гэсэн хуучин хэвэндээ ороогүй л байж байгаа шүү дээ. Тэгээд одоо яг гал дээр тос нэмж байгаа юм шиг цалин нэмээд явах чинь хэр зөв юм бэ? Сангийн яам маань одоо энэ бодлого чинь зөв юм уу? Сонгуулийн жил болохоор хэт улстөржөөд одоо ингээд яаран сандран юм хийж болж байгаа юм. Нөгөө үлдэх хүнээр ачаа бүү татуул гэдэг шиг улстөрчдийн үгээр энэ улс орныхоо эдийн засгийг сүйрүүлээд байж болж байгаа юм уу. Би бол одоо өнөөдөр ний нуугүй хэлэхэд сонгууль руу чиглэсэн алхам яваад байна гэж хараад байна л даа. Тэгээд энэ дээр юу гэж бодож байгаа юм бэ? Энэ цалин нэмэх чинь зөв юм уу? Төсвийн тодотгол хийж байгаа чинь. 172.0 тэрбум гээ биз дээ. Тэгээд одоо энэ инфляци өсөөд энэ чинь өчнөөн юм болж ядаж байхад нь дээрээс нь дахиад одоо гал шар тос хийж байгаа юм шиг болж байна шүү дээ. Энэ чинь зөв юм уу? Та юу гэж бодож байгаа юм. Энийгээ тодруулж өгөөч. 
Д.Одбаяр: - Байнгын хорооны хуралдаанд Сангийн яамны Төрийн нарийн бичгийн дарга Д.Баттөр, Сангийн яамны Төсвийн бодлогын газрын дарга Б.Батжаргал нар оролцож байна. Хэн хариулах вэ? Д.Баттөр дарга. 
Д.Баттөр: - С.Эрдэнэ гишүүний асуултад хариулъя. Цалин тэтгэвэр, тэтгэмжийн хугацааг наашлуулснаар 172.0 тэрбум төгрөг нэмж шаардагдаж байгаа. Энэний эх үүсвэрийг бид нар бүрдэнэ гэж үзэж тооцоолсон. Юу вэ гэхээр 2012 оны 01 дүгээр сард импортод ногдох гаалийн албан татварын хэмжээ..
С.Эрдэнэ: - Д.Одбаяр дарга аа, би тодруулъя. Д.Баттөр дарга аа, би орлогын бүрдүүлэлт ерөөсөө асуугаагүй байхгүй юу. Энэ инфляци, юмны үнийн өсөлт чинь гаарах гээд байгаа юм биш үү. Энэ тал дээрээ тооцоо судалгаа хийсэн юм байна уу? Энэ чинь та өөрөө мэдэж байгаа шүү дээ. Саяхан нефть, валютын үнэ ханш өссөнтэй холбоотойгоор гадуур чинь өргөн хэрэглээний барааны үнэ талийгаад өглөө шүү дээ. Та хоёр бол одоо энийг хамгийн сайн мэдэх улсууд шүү дээ. Мэдэж байгаа шүү дээ ер нь бол. 
Тэгээд энэ цалин нэмснээр энэ чинь одоо гал дээр тос хийж байгаа юм шиг энэ үнийн чинь өсөлт цаашаа бүр талийж өгөх юм биш үү. Энийг та нар зөв гээд үзээд байгаа юм. Тэгээд би гол нь ингээд байна шүү дээ. Улс төрчдийн үйл хөдлөлөөр энэ юм аа ингэж явуулаад энэ орныхоо эдийн засгийг ингээд сүйрүүлэх гээд байдаг чинь зөв юм уу, буруу юм уу гэж асуугаад байна л даа. 
Тэгээд бүр өшөө тодруулаад асууя. Төсвийн албан хаагчдын цалин нэмэгддэг юм байж. Хувийнх нь яах юм. Хувийнхан цалингаа нэмдэг аргыг нь та хоёр мэдэж байгаа шүү дээ. Юмныхаа үнийг нэмнэ шүү дээ. Бараа үйлчилгээнийхээ үнийг нэмнэ. Бараа таваарынхаа үнийг нэмнэ. Тэгээд нөгөө юмны чинь үнэ. Одоо тэгээд багш нарт төсвийн албан хаагчдад нэмж байгаа цалин чинь нэмэгдэл болж чадах юм уу. 
Ер нь нөгөө талд нь нэг зүйл асуучихъя л даа. Цалин нэмсэнтэй холбоотойгоор өргөн хэрэглээний барааны үнэ тарифыг тогтвортой байлгах ямар бодлого явуулах гэж байгаа юм. Энийгээ тодруулаад өгчих. Тэрнээс орлого бол би сонирхоогүй. Орлого тэртээ тэргүй энэ уул уурхай гээд орлогоор бялхаад байгаа шүү дээ. Тэгээд юм аа хааш нь хийхээ мэдэхгүй ингээд цацаад байгаа улсууд шүү дээ. 
Д.Баттөр: - Нэгдүгээрт энэ цалин, тэтгэвэр, тэтгэмжийг наашлуулах асуудал бол улстөрчдийн шахалт, тийм юмаар хийж байгаа зүйл биш ээ. Энэ бол одоо гурван талт буюу Засгийн газартайгаа тэнцүү хэмжээний ийм гурван талаас бүрдсэн ийм байгууллага шийдвэрээ гаргасан. Ер нь бол цалингийн нэмэгдлийг энэ жил нийтдээ 53.0 хувиар нэмнэ гэдгийг Засгийн газар анхнаасаа тооцоолж оруулж ирж байсан. Зүгээр 2012 оны төсвийн хууль батлагдахдаа хугацаа нь хойшлогдсон. 
Инфляцид бол тодорхой хэмжээнд нөлөөлнө. Тэгэхдээ бол тийм их хэмжээгээр биш. Цалингийн жилийн 10.0 хувийн нэмэгдэл 1.0 хувиар инфляцид нөлөөлөх юм байна гэсэн ийм тооцоо байдаг. Валютын хувьд өнөөдөр 1352 төгрөг буюу 12 сарын 06-ны хэмжээнд буцаж очсон байна. Одоо 2 сарын өмнөх хэмжээнд. Ер нь уг нь бол валютын ханш огцом нэмэгдээгүй шүү дээ. Аажмаар явсан ийм байдалтай байгаа. Тэгэхээр үнэ хөлсөнд бас тийм их айхтар хэмжээгээр нэмэгдэнэ гэж бас үзэхгүй байгаа. 
С.Эрдэнэ: - Өөрийн чинь ярьж байгаагаар 53.0 хувь өсгөхөөр чинь 5.0 хувь өсөх нь байна шүү дээ. Тийм ээ. Энийг боломжийн гэж үзэж байгаа юм уу? Тийм ээ. 
Д.Баттөр: - Яах вэ жилийн хувьд гэж тооцож байгаа юм л даа. Бүтэн жилийнх нь хувьд. 
С.Эрдэнэ: - Одоо 53.0 хувь нэмчихээр чинь одоо наадах чинь 10 хувьд нэг хувь гэж ногдож байгаа юм бол 53.0 хувь чинь 5.0 хувь байх нь байна шүү дээ. 

Д.Баттөр: - Яг одоо 53.0 хувь биш л дээ. Хоёр үе шаттайгаар. 
Д.Одбаяр: - Дараагийн нэмэлтийн сар. За баярлалаа. Гишүүд асуулт асууж дууслаа. Саналтай гишүүд байгаа юу? С.Эрдэнэ гишүүн, З.Энхболд гишүүн. За С.Эрдэнэ гишүүн. 
С.Эрдэнэ: - Зүгээр яах вэ ингээд олонхиороо шийдээд явах л байх. Гэхдээ зүгээр яг ний нуугүй хэлэхэд ингээд бид нар ингээд улс орныхоо эдийн засгийг ингээд сүйрүүлээд тэгээд энэ орлого, эдийн засгийн өсөлтөө зөв хуваарилж чадахгүй, оновчтой шийдэл гаргаж чадахгүй. Сая Д.Баттөр дарга ярьж байна л даа. Улстөрчдийн шахаас ороогүй гэж. Улстөрчдийн л шахаас орсон шүү дээ. Яг үнэндээ бол үйлдвэрчний эвлэл нэг их сүртэйдээ ч жагсаагүй гэж ойлгож байгаа би бол. Жагсаал хийж цалин нэмэх нөхцөлийг бүрдүүлж өгснийхөө төлөө Ардын намын улаан сарнай шагналыг очоод авсан шүү дээ. Нуугаад байх юм бол байхгүй шүү дээ, Д.Баттөр дарга аа. 
Тэгээд нэг их гурван талтын хэлэлцээр гээд гоё сайхан яриад байх шаардлага байхгүй. Наадах чинь ил тод юм байхгүй юу. Сая жагсаал хийгээд энэ цалин нэмэх нөхцөлийг хангаж өгснөөрөө нэг үгээр хэлбэл улс төрийн, Монгол Ардын Намд улс төр хийх боломжийг олгож өгснийхөө төлөө Ардын Намын тэрд дээд шагнал улаан сарнайг очиж авсан шүү дээ Ганбаатар. Үйлдвэрчний Ганбаатар. Ийм ил тод юмыг нуугаад улаан цайм цээжээрээ хамгаалаад байх шаардлагагүй л дээ. Та бол төрийн албан хаагч шүү дээ. Тэр дотроо бүр Сангийн яамны хамгийн өндөр төрийн захиргааны албан тушаалтан, та өөрөө. Тэгээд улс төржихгүй ажлаа хиймээр байх юм. 
Өнөөдөр энэ улс орны хувь заяа, улс орныхоо төлөө санаа зовох ёстой шүү дээ. Тэр таны санаа зовоод байгаа улс төрчид чинь сонгуулиар байх ч юм уу, үгүй ч юм уу та яаж мэдэж байгаа юм. Тэгээд ийм байдлаар асуудлыг битгий хараад байгаачээ. Энэ улс орноо жаахан бодоочээ. 
Хэдийгээр эдийн засаг өсч байгаа ч гэлээ, хэдийгээр боломжтой бололцоотой болж байгаа ч гэлээ би танаас нэг асуулт асуусан. Та хариулсангүй л дээ. Жишээ нь одоо тэр энэ төсвийн болон төрийн албан хаагчдын цалин нэмснээр энэ хувийн хэвшлийнхэн яах юм. Хувийн хэвшлийнхэн чинь ингээд хөлд нь чирэгдээд үхнэ шүү дээ. Тэгээд чирэгдэж үхэхгүйн тулд тэд нар чинь бараа, үйлчилгээнийхээ үнийг нэмнэ шүү дээ. Тэгээд нөгөө талд нь инфляцийг барих, өргөн хэрэглээний бараа, таваарын үнийг тогтвортой байлгах ямар бодлого танай яамнаас явуулсан юм. Та энийг хариулсангүй. Яагаад гэвэл танай яам тийм чадвар одоогоор байхгүй байгаа. Ийм байдлаар асуудалд битгий хандаад байгаачээ. 
Өнөөдөр би зүгээр хувь хүн С.Эрдэнэ, хувь хүн Д.Баттөр гэж яриагүй шүү дээ. Хувь хүн Б.Батжаргал гэж яриагүй. Улс орны хувь заяаны тухай асуудал ярьж байна шүү дээ. Энэ Монгол Улсын чинь эдийн засгийн тогтвортой байдал, үндэсний аюулгүй байдлын тухай асуудал ярьж байна. Тэгээд энэ баялаг бүтээж байгаа хэсгээ дандаа ингэж дарамтанд оруулдаг. Баялаг бүтээж байгаа хэсгээ дандаа ингэж чирч гулдарч унагааж байдаг. Ийм төрийн бодлогыг хэзээ болих юм. 
Би бол өнөөдөр энэ цалин нэмэхийг эсэргүүцээгүй байна. Цалин нэмэх асуудлаа жаахан уялдаа холбоотой аятайхан явуулчихаж болоогүй юм уу. Яахаараа заавал ийм одоо гудамжны жагсаал цуглаан санаатайгаар зохион байгуулаад, тэгээд гурван талт хэлэлцсэн дүр үзүүлээд тэгээд энэнийхээ ард талд ингээд улс төр хийдгээ болих хэрэгтэй шүү дээ. Тэгээд одоо хувийн хэвшилд ажиллаж байгаа сая гаруй хүн чинь яах юм. Тэд нарын цалинг хэн нэмэх юм. Төсөвт ажиллаж байгаа 200 гаруй мянган хүний цалинг нэмдэг л юм байж. Сая гаруй баялаг бүтээж байгаа хүмүүсийг цалинг хэн нэмэх. Энийг хэн тооцож байгаа юм ер нь. Ийм юмыг өөхшүүлээд баймааргүй байна. Би бол ямар ч байсан өнөөдөр хэлэхэд энэ төвийн тодотголыг би дэмжихгүй байгаа. Цалин нэмэх нь магадгүй өнөөдөр өргөн хэрэглээний бараа, таваар өссөнтэй холбоотойгоор төсвийн албан хаагчдын цалин мөнгийг нэмэх асуудал байж болох л байх. Заавал яагаад цалингийн өсөлтийг жинхэнэ залгидаг тэр мангас одоо цагаан сар бол мөнгөний ганц мангас шүү дээ. Үнийн өсөлтийг тэр ууц, хужаагийн баахан бэлэг, гарын бэлэг болоод хувирна шүү дээ мөнгө чинь. 172.0 тэрбум бол Эрээн, Хөххот хоёрт хөрөнгө оруулалт болж хувирна. Монголын ард түмэнд үлдэх нь юу л бол. 
Тэгээд нөгөө хөөрхий багш нар, төсвийн албан хаагчдын хувьд яах вэ цалин нэмсэн баярлаад байдаг. Гараад тэр нэмэгдсэн цалингаараа авах мах, сүү, өргөн хэрэглээний барааны үнэ тэнгэрт хадталаа өсөөд явчихдаг. Үхсэний тэр хуучин 10 мянган төгрөгөөр хоёр килограмм мах авдаг байсан бол одоо 10 мянган төгрөгөөр нэг килограмм мах л авна шүү дээ. Ийм байдлаар манай Сангийн яам ажилламааргүй байна. Сангийн яам жаахан шинэлэг байдлаар ажилламаар байх юм. Ний нуугүй хэлэхэд төсөв, цалинтай холбоотой асуудал дээр жаахан бодолтой хандаж байвал яасан юм бэ гэсэн ийм саналтай байна. Би бол энэ дээр эсрэг саналтай байгаа шүү. Чуулган дээр шаардлагатай бол би цөөнх болж үг хэлэх ийм саналтай байгаа шүү. 
Д.Одбаяр: - С.Эрдэнэ гишүүнд баярлалаа. З.Энхболд гишүүн. 
З.Энхболд: - Цалингийн нэмэлт бол хийгдчихсэн байгаа, төсөв дотор. 2 сар, 5 сар болгож урагшлуулж байгаа л даа. Цалин нэмээгүй биш, цалин нэмэхийг эсэргүүцэж байгаа биш. Энэ нэг буруу ойлголт яваад байгаа юм. Зөвхөн сарыг урагш нь татахад л 172-ын алдагдал шинээр гарч ирж байгаа юм. Сангийн яамны оруулж ирсэн юмыг харах юм бол бодитой тайлбар бол байхгүй байгаа. Одоо үндсэндээ бол сүүлийн хагас жилийн цалингаа одоо тавиад дуусгана гэсэн үг л дээ. Хэрвээ гааль, татвар нэмэгдээд байгаа юм бол тэр бонд гаргахаа болих ёстой. Гэнэтийн ашгийн татвар гэдэг шиг гэнэтийг олж ирээд байгаа бол 300 тэрбумын бондоо болих ёстой шүү дээ. Нэг гараараа нэг юм хийгээд нөгөө гараараа нөгөө юм хийгээд байгаа юм. 
Цалингийн тэртээ тэргүй нэмэгдсэн байгаа нэмэлтийг хэн нэгэн хүн нэг өдөр жагсаал хийхээр ингээд байх юм бол энэ Засгийн бодлого явахгүй. Одоо маргааш юу гэдэг юм малчид жагсвал дотаци өгөх үү. Бензиний үнэ нэмэгдсэн, валютын нэмэгдсэн миний авдаг гурилын үнэ өслөө зөрүүг нь өг гэвэл одоо өгөх л дээ. Ийм мэтээр явдаггүй юм. Цалин гэдэг бол өөрөө хөдөлмөрийн хөлсний үнэлгээ байгаа. Хөдөлмөрийн хөлсний үнэлгээ өөрөө бүтээмжтэй шууд холбогдож байгаа юм. Бүтээмж нэмэгдээгүй байхад зохиомлоор цалин нэмэх, нэмчихсэн цалингаа урагшлуулж нэмэх нь бүр одоо болохгүй юм аа гэж хэлж байгаа юм. Тэгээд хамтарсан засаг байхдаа тохирсон зүйлээ хэрэгжүүлсэн бол уг нь сайн байж. Тэр хэрэгжүүлсэн гэдэг нь бол одоогийн батлагдсан төсвийн хууль байгаа. Төсвийн хуулиа мөрдөөд явахад энэ оны инфляцийг хазаарлаж болох байсан. Одоо бол ингээд хазаарыг нь тавиад гуя нь дээр нь алгадад явуулж байгаа морь шиг болж байна шүү дээ. Одоо дураараа давхи гээд. 
Энэ төсвийн хуулийг анх гарахад ажлын хэсэг дээр мөнгөгүй дээ 172 тэрбум төгрөг харамлаагүй байгаа юм шүү дээ. Нөөц байсан. Хөрөнгө оруулалтаа хасаад нөөц гаргасан шүү дээ. Инфляци хазааргүй явах нь. Цалингийн нэмэлт, инфляци гээд ингээд гинжин урвалд орохгүйн тулд өөрөө, Улсын Их Хурал өөрөө өөртөө хязгаар тавьсан шүү дээ. Одоо тэгээд энэ хязгаараа тавьж байгаа, инфляцийг 5 хувиар зогсохгүй л дээ. Тэр Д.Баттөрийн онолын юм 5 хувь байгаа. Тэгээд 1 сая хүний цалин бол нэмэгдэхгүй байгаа. Хувийн хэвшлийнхэн цалин нэмж магадгүй. Нэгэнт бүтээмж нь нэмэгдээгүй учраас хоёр аргаар л цалин нэмнэ. Бүтээгдэхүүнийхээ үнийг нэмнэ. Эсвэл ажиллаж байгаа хүнийхээ тоог цөөлнө. Бид төрийн албан хаагчдын цалинг бүтээмжтэй нь уялдалгүйгээр зохиомлоор нэмж байгаа бол хувийн хэвшилд орон тооны цомхотгол явуулахыг шахаж байна гэсэн үг. Нэг юмаар нөгөө юм аа цохиж унагахгүйн тулд цалингийн нэмэлт бол одоо сонгодог ойлголтоороо хөдөлмөрийн бүтээмжтэй уялдаж явах ёстой. Тэрийгээ бид нар хийхгүй байна л даа. 
Тэгээд одоо цалин нэмэгдээгүй нэг сая ажил хийж байгаа. Манай нийт ажил хийж байгаа хүний тоо сая 200 орчим байгаа юм л даа. 200 мянга нь төсвөөс цалин авдаг. Нэг сая нь хувийн хэвшлээс цалин авдаг улсууд байгаа юм. Тэгээд нэг сая хүнийхээ байдлыг дордуулан дордуулан ийм зүйл хийх хэрэг байна уу даа гэж бодож байгаа юм. Нэгдүгээр шалтгаан. Эсэргүүцэж байгаа юм. Мэдээж одоо багш, эмч нарт цалин хэрэгтэй байгаа. Ойлгож байгаа. Гэхдээ үр дагавар нийт монголчуудад сөргөөр нөлөөлөх гээд байгаа учраас би ийм үг хэлж байгаа юм. 
Хоёрдугаарт, сонгуулийн хууль батлагдсан. 35.15 гэж зүйл байгаа. Сонгуулийн жилийн 01 сарын 01-нээс сонгуулийн авлига өгөхийг хориглосон байгаа. Дайллага, цайллага, цагаан сарын мөнгө. Одоо Улсын Их Хурал бүгдээрээ ярьж сууж байгаад шийдэх гэж байна. Төрийн албан хаагч болгонд 280 мянган төгрөг нэмж өгөх гэж байна шүү дээ. Харахад төсвөөс юм шиг хэлбэрийн хувьд болоод байгаа юм шиг. Гэхдээ ахиад энэ сонгуулийн жил бол, 2012 онцгой жил байгаа. Онцгой жил учраас баталсан төсвөөрөө явах байх гэж бодож байгаа. Гэтэл баталсан төсвөөсөө илүү цалин нэмж өгч байгаа учраас энэ бол би авлигатай адилтгаж үзээд байгаа юм л даа. Энэ Их Хурлын гадна байгаа улсуудад ийм боломж байхгүй. Одоо энэ 76 суудал дээр чинь ахиад 7, 8 зуун өрсөлдөнө шүү дээ. Тэд хэдэд бүх төрийн албан хаагчдад 200, 300 мянган төгрөг нэмж өгөх боломж байхгүй шүү дээ. Тийм учраас ийм тэнцвэргүй байдлыг үүсгээд байгаа юм. Би бол сонгуулийн 35.15-ыг зөрчиж байгаа учраас дахиад би энэ цалин нэмэлтийг дэмжиж чадахгүй л гэж байгаа юм. Ийм хоёр зүйлээр миний хэлсэн үгийг Байнгын хорооны дүгнэлтэд оруулж өгөөрэй. Тэгээд чуулган дээр бас энийгээ тайлбарлаж хэлнэ. 
Д.Одбаяр: - За баярлалаа. З.Энхболд гишүүнд. Гишүүд санал хэлж дууслаа. Зарчмын зөрүүтэй санал байхгүй байна. Цөөнх болж байгаа гэсэн. Тийм ээ. Байнгын хороо энэ асуудлыг хэлэлцээд Төсвийн байнгын хороонд шилжүүлнэ. Ингээд энэ асуудлыг хэлэлцэж дууслаа. 
Дөрөв. Тогтоолд өөрчлөлт оруулах тухай Улсын Их Хурлын тогтоолын төсөл (Авлигатай тэмцэх газрын албан хаагчдын албан тушаалын цалингийн хэмжээг шинэчлэн тогтоох тухай, Шүүгчийн болон Прокурорын албан тушаалын цалингийн хэмжээг шинэчлэн тогтоох тухай Улсын Их Хурлын тогтоол өөрчлөлт оруулах тухай, Монгол Улсын 2012 оны төсвийн тухай хуульд нэмэлт, өөрчлөлт оруулах тухай хуулийн төслийг дагалдан өргөн мэдүүлэгдсэн) 

(хэлэлцэх эсэх)
Одоо Тогтоолын төсөлд өөрчлөлт оруулах тухай Улсын Их Хурлын тогтоолын төсөл. Авлигатай тэмцэх албан хаагчийн албан тушаалын цалингийн хэмжээг шинэчлэн тогтоох тухай, Шүүгчийн болон прокурорын албан тушаалын цалингийн хэмжээг шинэчлэн тогтоох тухай Улсын Их Хурлын тогтоолд өөрчлөлт оруулалт тухай асуудал. Төсөл санаачлагчийн илтгэлийг Сангийн сайд Д.Хаянхярваа танилцуулна. 
Д.Хаянхярваа: - Бид нар 2011 онд төсөв батлахдаа 54, 55 дугаар тогтоолуудаар Их Хурлаас цалинг нь тогтоодог байгууллага байдаг. Авлигатай тэмцэх албан тушаалын цалингийн хэмжээг шинэчлэн тогтоох тухай, Шүүхийн болон Прокурорын албан тушаалын цалингийн хэмжээг шинэчлэн тогтоох тухай гэсэн ийм хоёр хуулиар эдгээр хүмүүсийн цалинг одоо өөрчлөлт оруулдаг. Тэгээд яг энэ цалин нэмэхтэй холбогдсон тодотгол оруулж байгаатай холбогдуулж энэ 54, 55 дугаар тогтоолуудад нэмэлт, өөрчлөлт оруулах тухай ийм тогтоолын төслийг бас та бүхэнд танилцуулж байна. Энийг дэмжиж өгөхийг хүсье. 
Д.Одбаяр: - За Д.Хаянхярваа сайдад баярлалаа. Он сар өөрчлөх байгаа. Тийм ээ. Дугаар. Тийм. Төсөл санаачлагчын танилцуулгатай холбогдуулаад асуух асуулттай гишүүд. Байхгүй байна. Саналтай гишүүд. Байхгүй байна. Тэгвэл одоо санал хураалт явагдана. Тогтоолд өөрчлөлт оруулах тухай Улсын Их Хурлын тогтоолын төслийг Улсын Их Хурлын чуулганы нэгдсэн хуралдаанаар хэлэлцүүлэх нь зүйтэй гэсэн томъёолол байна. Энэ томъёололыг дэмжье гэсэн Байнгын хорооны гишүүд саналаа өгөхийг хүсч байна. 
10-аас 8. За баярлалаа. 

Байнгын хорооны санал, дүгнэлтийг нэгдсэн хуралдаанд Д.Оюунхорол гишүүн танилцуулна. Ингээд Хууль зүйн байнгын хорооны хуралдаан хэлэлцэх асуудлуудаа хэлэлцэж дууслаа. Гишүүдэд баярлалаа. 
Хуралдаан 16 цаг 41 минутад өндөрлөв. 

Соронзон хальснаас буулгасан: 

